
Entre os días 24 e 27 de setembro en Santiago de Compostela

O I Congreso Internacional de Educación Ambiental dos Países Lusófonos e Galicia congregará a máis de 400 expertos

· O evento está organizado polo CEIDA, a Universidade da Coruña e a Universidade de Santiago

· Pretende sentar as bases dunha cooperación internacional en prol da construción de sociedades sustentables

Oleiros, 19 de setembro de 2007. O I Congreso Internacional de Educación Ambiental dos Países Lusófonos e Galicia reunirá do 24 ao 27 de setembro na Facultade de Filoloxía compostelana a máis de 400 educadores ambientais, intelectuais, líderes de organizacións ambientais, investigadores e representantes do Goberno de España e de todos os países de lingua portuguesa: Angola, Cabo Verde, Guinea Bissau, Mozambique, San Tomé e Príncipe, Timor Leste, Brasil e Portugal.
O evento, organizado polo Centro de Extensión Universitaria e Divulgación Ambiental de Galicia (CEIDA), a Universidade da Coruña e a Universidade de Santiago de Compostela, centraráse nos principais desafíos ambientais da actualidade, isto é: o cambio climático e a conservación da biodiversidade, así como tamén a forma de enfrontarse a estes problemas mediante a procura da sustentabilidade socioambiental e o uso da cooperación internacional materializado en diversas mesas redondas, diálogos, análises do estado da educación ambiental nos países participantes, e áreas específicas de traballo en grupo.

Baixo estas premisas, o obxectivo fundamental do congreso é sentar as bases dunha cooperación internacional en áreas moi vencelladas ao medio como son o turismo, o cambio climático, a xestión ambiental municipal ou a conservación da biodiversidade en prol de construir sociedades sustentables.

Ademais, outra das aspiracións do encontro é promover o intercambio cultural e de experiencias entre os participantes e a construción dunha identidade lusófono-galega, polo que de forma paralela á programación académica e institucional vanse desenvolver unha serie de espazos culturais abertos ao público en xeral, entre os que destacan a celebración dunha romería popular galega, a proxección de documentais ou a mostra dunha exposición fotográfica reveladora da realidade socioambiental dos países lusófonos.

Antecedentes

A realización deste evento é resultado dun longo proceso de colaboración e intercambio de experiencias entre autoridades e especialistas ambientais de máxima relevancia no ámbito internacional e, particularmente, iberoamericano. No entorno lusófono da Educación Ambiental nunca antes se celebrou un evento desta magnitude, aínda que, estas relacións previas permitiron descubrir as afinidades culturais e lingüísticas comúns aos países participantes no encontro.

Desta forma, a delegación brasileña do último Congreso Iberoamericano de Educación Ambiental, celebrado en Joinville (Brasil) en 2006, propuxo a Galicia para a celebración do I Congreso Internacional de Educación Ambiental nos Países Lusófonos e Galicia, aceptándose a proposta por unanimidade. 

Promotores do evento

A Consellería de Medio Ambiente e Desenvolvemento Sostible da Xunta de Galicia e a Axencia Española de Cooperación Internacional do Ministerio de Asuntos Exteriores e Cooperación de España constitúen os principais promotores do evento, ao que hai que sumar o importante soporte institucional, técnico ou económico da administración galega, a través de Presidencia, Vicepresidencia e as Consellerías de Educación e Ordenación Universitaria, Cultura e Deporte, Medio Rural e Innovación e Industria, así como do Consello da Cultura Galega; da administración local, representada pola Deputación da Coruña e o Concello de Santiago; e dos principais representantes dos gobernos e movementos sociais dos países lusófonos.

Finalmente, tamén hai que destacar a colaboración de numerosas entidades académicas, científicas e culturais como o Centro de Estudos Africanos de Portugal ou a Universidade de Vigo; das entidades privadas, Toysal, El Corte Inglés ou Gadisa entre outras; de entidades mixtas como Sogama ou Turgalicia; e de colectivos como a Sociedade Galega de Educación Ambiental (SGEA) ou NEREA-Investiga.  

Autoridades e expertos ambientais máis destacados dos países lusófonos

Angola

· Vladimir Russo (Asesor do Ministro de Urbanismo e Ambiente)

· Joaquina Bras Caetano (Xefa do Departamento de Educación Ambiental do Ministerio de Urbanismo e Ambiente)

Brasil

· Hamilton Pereira (Secretario de Articulación Institucional e Cidadanía Ambiental do Ministerio de Medio Ambiente)

· Marcos Sorrentino (Director de Educación Ambiental no Ministerio de Medio Ambiente)

· Michèle Sato (Profesora e Investigadora en Educación Ambiental das Universidades Federais de Mato Grosso e Sao Carlos) 

Cabo Verde

· Aidil de Carvalho Borges (Docente e Investigadora do Instituto Superior de Educación)

· Claudio Furtado (Pro-Reitor de Investigación da Universidade de Cabo Verde)

Guinea Bissau

· Soares Sambú (Ministro dos Recursos Naturais e Ambiente)

· Alfredo Simao da Silva (Instituto da Biodiversidade e Agricultura)

Mozambique

· Vilela de Sousa (Directora Nacional para a promoción ambiental do Ministerio para a Coordinación da Acción Ambiental)

· José Manuel Elija Guambe (Secretario Permanente para a Coordinación e Acción Ambiental)

Portugal

· Joao  Paraskeva (Profesor do Instituto de Educación e Psicoloxía da Universidade do Minho)

· Luis Moita (Vice-Reitor da Universidade Autónoma de Lisboa)

San Tomé e Príncipe

· Leonel Vaz de Sousa Pontes (ONG Club das Nacións)

· Jorge de Carvalho (ONG MARAPA)

Timor Leste

· Carlos Lopes Ximenes (Dirección Nacional dos Servizos do Medio Ambiente)



